
БЛАГОРОДНА И ИНОВАТИВНА КНИГА ЗA СВЕТОТ НА НАЈМЛАДИТЕ
Книгата  поезија за деца „Sneguljica na dar“ е интересно конципирана од четворица автори, кои си задале тешка, но пријатна и благородна задача да проговорат за детскиот свет и тоа оној од претшколска возраст.  

Песните (и расказите) од авторите се поделени во четири циклуси, а последниот дел го сочинуваат песните од родителите на децата. Интересен е последниот сегмент од овој циклус во кој авторите примениле нов, иновативен пристап. Иако низ целата книга, секоја песна или расказ се пропатени со детска илустрација, тие одвоиле и дел каде децата можат да се пројават како ликовни творци или автори на песни. Ваквиот пристап дава нов третман на детето и детството, со што и децата се вклучуваат во творењето книжевни дела. Со тоа децата се јавуваат како активни творци, паралелно со авторите.

Местото на одвивање на сите настани и секојдневно егзистирање на децата е детската градинка. Таа е стожерот околу кој децата си играат, другаруваат, се поучуваат и каде можат да ги пројават своите интереси. Градинката е заедничкиот именител, место каде детето, опкружено со љубовта и детето на воспитувачките, може слободно да игра и да се радува, да сонува, до ненасетени граници да ја развива својата детски разиграна фантазија. Во светот на градинката заедно со децата живеат и Снегуљица со џуџињата и се дружат со децата. 

Секоја песна е посветена на некое дете од градинката. Така, овде ќе се запознаеме со Меги, Марио, Фране, Леон, Лука, Луција, двете сестрички Габи и Дора, Ива, Маја, Нина, итн...
Детскиот свет опишан во книгата е свет во кој владее добрината, убавината и надежта. Тоа е свет кој нè грее со својата ведрина и се чини како песните да ја делат сета радост на овој свет: „Srca su nam mala, čista./Radost, sreća iz nas raste,/dok nam osmijeh sretno blista, mi letimo kao laste“(U vrtiću je naša sreća).  
Во тој детски свет, колку имагинативен толку и реален, со својата четка детето умее да наслика шарени ноти и да го наслика светот кој го опкружува и кој го познава, зашто во него се сите оние кои му се блиски: „Stvara medu i macu,/i svojeg pospanog bracu“ (Čarobni svijet – Lucija). 

Животните како ликови заземаат свое место оваа скапоцена збирка.  Детето внимателно се однесува кон малите животинчиња и кон своите играчки и им се обраќа со истите зборови и тон на глас со кои на него му се обраќаат возрасните. Детето најсилно ги доживува предметите од својата околина, т.е. играчките и животните. Детето воспоставува емотивен однос со нив. ,,Особините кои играчките ги имаат, кои поточно, детето им ги дава, претставуваат еден одблесок на социјалниот живот на детето – тоа го воспоставува среде своите играчки и реалниот свет, но и светот на својата фантазија“.
 

Таква е Ела од песната Ela i životinje: „Otrči u svoju sobu i redom pozdravlja sve igračke. Pita ih kako su? Kako su prošli dan bez nje? Da li možda neka igračka nije bolesna?...Čistoća je zdravlje, govori dok ih brižno umiva, briše i suši“. Mалата и чувствителна Ела чувствува неизмерна љубов кон сите животни и неа најдобро ја покажува кога се обидува да им се приближи на животните, така што дури: „...počinje trčati četveronoške“ (Ela i životinje).  Таква е и Петра која дури проронува и солзи од жал за мравката: ,,Kuda žuriš? Na glavu si mi skoro stala./ Nisam znala i ugleda malog mrava – skoro da je zaplakala“ (Petra). ,,Сите деца, во сите времиња, имаат еден специфично детски однос кон животните, односно тие им се интересни како дел од светот, воппшто, кој е близок до нив зашто ги има сите атрибути на живиот свет – се движи, расте, комуницира, со еден збор, поседува редица атрактивни особини“.
  Затоа, таа упатува и молба до Господа да ја чува малечката мравка, зашто нејзината девиза во која се крие голема порака и животна мудрост е: „Čuvaj druge, drugi će i tebe“. Животните се јавуваат и како персонифицирани ликови во последниот расказ од книгата Đорђelina, Hrabri i njihovih pet malih mačića каде се задира во една појава која е сè почеста во современото живеење – разводите. Овој краток расказ, напишан од дете на шестгодишна возраст покажува дека не постојат табу теми за децата, туку напротив тие силно го чувствуваат пулсот на современиот живот: „Hrabri će i dalje biti vaš tata, samo neće živjeti sa nama“. 

Песните наместа се како мали поеми  во кои се глорифицираат позитивните особини –чистотата, благородноста, добрината, желбата секому да се помогне, грижливиот однос кон другарите, играчките и животните (Mateo), педантноста и уредноста (Prekrasan –David), искреноста (Antea), итн.
Збирката е исклучителна и по тоа што во сите песни или кратки раскази  се поттикнува детската творечка активност, со што се влијае врз развојот на личниот идентитет на детето и неговите интереси. Така, овде ќе сретнеме творби во кои децата отворено ги искажуваат своите желби за идни професии – фудбалерот Доријан кој знае и убаво да раскажува за диносаурусите (Nogometaš – Dorijan), астронаутот Симон (Astronaut – Simon) , сликарот Доминик (Dominik u pjesmi), истражувачот на вселената  - Даниел: „Hoću zvijezde gledat iz blizine./I na mjesec hoću poći…“ (Danijel – Danči), поетесата Грета: „Uči pjesme i recitira s puno žara, dok pozornost traži svih./ Nastup male Grete slavan je poput velikog poeta“ (Greta), танчерката Деа: „Plesačica to je prava/i kad hoda i kad spava“ (Vragolasta Dea), распеаната Катарина која сите ги разведрува со својата песна: „Sa pjesmama naše Katarine život je ljepši…Ona nam uljepšava i obogaćuje dan…Pjesma naše djevojčice, poskakuje ravnateljica, - je melem za sve rane. S njom zaboravljamo vlastite brige i glavobolje“ (Pilence Katarina). 
Книгата проговорува и за првите емоционални треперења во детската душа. Така, во песната Lara авторите извонредно чисто и симпатично го насликале она првично чувство на симпатија која децата отворено ја пројавуваат: „...simpatiju svoju ona nije krila,/već je sretna – ljuljati se stala,/zadovoljno Franu – ruku svoju dala./ I od njene sreće samo zvijezde su veće“. Околу Симон девојчињата се туркаат, секоја сакајќи да биде во негова близина, зашто тој е голем шармер, па нормално е дека во такви услови се пројавува и мала љубомора: „Kad je ples Simon najviše želi plesati s Majom. Tada se ona pravi važna, prepričavaju djevojčice, ta muči ih nekakva ljubomora “ (Astronaut –Simon).

Збирката „Sneguljica na dar“ ја сочинуваат модерни песни за деца,  најчесто ослободени од версот и испеани во слободен стих. Од стилско-изразните средства најчести се ономатопејата и персонификацијата. Говорот е едноставен, но сликовит и интересен.

Нејзина особена вредност е изобилството од хуморни и хедонистичко - оптимистички тонови со кои се проткаени песните. Тој хедонизам е вткаен во љубовта кон животните, односот кон играчките, грижата за старата болна баба, фантазирањата, сонувањата, игрите со другарчињата во градинката, слогата меѓу двете сестрички. Впрочем, тој е темел на секоја песна или расказ. Таквиот однос на децата кон животните појави има општочовечки карактер, бидејќи преку него се чувствува и алтруизмот на авторите на оваа интересна збирка, било тие да се деца или возрасни. 

Од тој аспект, таа носи безброј длабоки животни пораки, кои се особено важни за децата од претшколска возраст. Затоа, најискрено ја препорачувам збирката „Sneguljica na dar“ на најмладите читатели со длабока увереност дека таа ќе биде општо прифатена меѓу нив.    

